
231 hitz 

Labayruk lau liburu kaleratu ditu bizkaieraz 

Gandiagaren eta Ravelliren bilduma bana eta bizkaieraz ikasteko liburuak argitaratu ditu ikastegiak 

Maite Sensio - Bilbo 

Labayru ikastegiak bizkaieraz sortutako lau argitalpen aurkeztu ditu: Alvaro Rabelliren Egurrezko hankak, Bitoriano Gandiagaren Hitz lauz idazten, Ana Oar-Arteta eta Hiart Legarraren Euskal deklinabidea bizkaieraz eta Elisabete Zalloren Bizkaierazko aditza. 

Aspalditik zebiltzan Labayruko kideak Bitoriano Gandiaga olerkari bizkaitarrak prosan idatzitako testuak batu nahian. Iñaki Sarriugarte arduratu da bilduma egituratzeaz eta hitzaurrea idazteaz. Hainbat aldizkaritan kaleratutako testuek eta poesia liburuetan olerkien artean idatzitakoek osatzen dute Hitz lauz idazten sorta. Besteak beste, euskaldunen izaera eta euskal literatura aztertzen dituzte idatziok. 

Alvaro Rabellik ere Idatz & Mintz aldizkarian azken zortzi urteotan kaleratutako ipuinak bildu ditu Egurrezko hankak liburuak. 25 narrazio labur dira; estilo eta gai asko jorratzen dituzte: fantasia, giro nihilistak, drogak, ametsa eta errealitatearen arteko nahasketa, patu tragikoa... 

BIZKAIERA IKASTEKO TRESNAK. Bizkaieraz idazten ikasteko bi liburu aurkeztu ditu Labayru ikastegiak. Ana Oar-Artetak eta Hiart Legarrak bizkaierazko deklinabidea oso-osorik jorratzeko ikasgaiak eta ariketak bildu dituzte Euskal deklinabidea bizkaieraz gidan. Eskolan zein bakarka lantzeko materiala dela esan dute, erantzunak erantsita baitaude. 

Deklinabidea hizkuntzaren oinarrizko atala da, baina aditza ere bai. Hala, aurrekoaren osagarri, Elisabete Zalloren Bizkaierazko aditza berrargitaratu du Labayruk, aurreko edizioen helburuei eta metodologiari jarraiki. 

Liburuok egituratzeko ikasleen izaera eta premiak hartu dituzte kontuan. Izan ere, gehienak alfabetatzen ari diren euskaldun zaharrak eta EGA moduko azterketetara aurkeztu nahi duten ikasleak dira. 

